
Xülasə. Elmi məqalədə empatik qabiliyyətin tipləri ardıcıllıqla tədqiq edilmişdir. Müəllif haqlı olaraq 

qeyd edir ki, empatiya insanlar arasında qarşılıqlı münasibətlərin tənzimedicisidir. Məqalədə müəllif tərəfindən 

pedaqoji prosesdə müəllimlə tələbələr arasındakı empatik ünsiyyətin strukturuna daxil olan komponentlər 

araşdırılır. Bunlarla yanaşı müəllimin empatik qabiliyyətinin inkişafının səviyyəsi də ardıcıllıqla araşdırılmış-

dır. Pedaqoji prosesdə müəllimin empatiyasının formalaşmasının sosial-psixoloji şərtləri də açıqlanmışdır. 

Açar sözlər: empatiya, müəllim-tələbə münasibətləri, empatik qabiliyyətlər, pedaqoji proses, 

emosional vəziyyət 

 

Резюме. В научной статье последовательно исследованы типы эмпатических способностей. 

Автор справедливо отмечает, что эмпатия является регулятором взаимоотношений между людьми. В 

статье автор рассматривает компоненты, входящие в структуру эмпатического общения учителя и 

учащихся в педагогическом процессе. Кроме того, последовательно исследовался и уровень развития 

эмпатической способности педагога. Также объяснены социально-психологические условия форми-

рования эмпатии педагога в педагогическом процессе. 

Ключевые слова: эмпатия, отношения учитель-ученик, эмпатические способности, 

педагогический процесс, эмоциональное состояние 

 

Summary. In a scientific article, the types of empathic abilities are consistently investigated. The 

author rightly notes that empathy is a regulator of relationships between people. In the article, the author 

examines the components included in the structure of empathic communication between the teacher and 

students in the pedagogical process. In addition, the level of development of the teacher's empathic ability 

was consistently studied. The socio-psychological conditions for the formation of a teacher's empathy in the 

pedagogical process are also explained. 

Müasir dövrdə psixologiyada empatiya 

problemi xüsusi aktuallıq kəsb edir. Bu nöqteyi-

nəzərdən empatiyanın inkişafı psixoloji prob-

lemlərin həllinə zəmin yaradır. Empatiya insan-

lar arasında qarşılıqlı münasibətlərin tənzimedi-

cisidir. O, başqa adamlara kömək göstərməyə 

cəhddə təzahür edir. Empatiya şəxsiyyətin hu-

manist dəyərlərinin inkişafını şərtləndirir. O 

şəxsi inkişafla müşayiət olunur və əsas aparıcı 

əlamətlərdən birinə çevrilir. 

Empatiyanın inkişafı başqalarının emosio-

nal vəziyyətini qavrama qabiliyyətinin formalaş-

masına təsir edir və insanlar arasında qarşılıqlı 

anlaşmaya səbəb olur ki, bu da aqressiyanın sə-

viyyəsinin aşağı düşməsinə və şəxsiyyətlərarası 

konfliktlərin profilaktikasına aparıb çıxarır. 

Empatiya “hissetmə”, “nüfuzetmə”, “şə-

rik olma” kimi mənaları ifadə edir. Empatiyanın 

emosional, koqnitiv və predikativ növlərini 

fərqləndirirlər. Emosional empatiya başqalarının 

affektiv reaksiyalarını və proyeksiyalarını, koq-

nitiv empatiya intellekti və müqayisə prosesləri-

ni, analogiyanı, predikativ empatiya isə konkret 

situasiyada başqalarının affektiv reaksiyalarını 

ifadə edən qabiliyyət kimi təzahür edir. 

Empatik qarşılıqlı təsiri çox vaxt informasi-

yaların ötürülmə kanalı kimi də nəzərdən keçirir-

lər. Çünki emosional xarakterli mühüm informa-

siyalar kommunikasiyanın uğuruna öz təsirini 

göstərir. V.V. Boyko empatiyanı başqalarını rasio-

nal-emosional-intuitiv əksetdirmə forması kimi 

nəzərdən keçirir ki, bu da onun psixoloji müdafiə-

sinin səbəblərini araşdırmağa və qüsurları aradan 

qaldırmağa imkan verir. Empatik qabiliyyət şəx-

siyyətin emosional potensialından, emosional 

reaktivliyindən və aktivliyindən asılıdır [3]. 

Psixologiyada empatiya anlayışının məz-

mununa birmənalı yanaşmalar olmayıb. Bir çox 

tədqiqatlarda empatiya sosial senzitivlik, xeyir-

xahlıq, dəqiqlik, emosional identifikasiya, hiss-

etmə kimi nəzərdən keçirilir. T.P. Qavrilova 

empatiyanın strukturuna və hərəkət mexanizmi-

nə psixoloji nöqteyi-nəzərdən emosional hadisə 

kimi baxır. O, empatiyanı emosional təəssüratla-

rın forması hesab edir və onu fərdin keçmiş təc-

rübəsi ilə bağlayır [4]. 

X. Koxut empatiyanı müşahidə üsulu kimi 

təsəvvür edirdi. Onun fikrincə, empatiya müşa-

hidə təcrübəsinə yaxındır. Bununla yanaşı, o, 

empatiyanı inkişafın universal tələbatı hesab 

edirdi [5]. 

Humanist istiqamətin yaradıcılarından biri 

olan K. Rodjers psixoloji terapevtik kontekstin-

də ―empatiya‖ anlayışından konsultantın pa-

sientlə işində istifadə etmişdir. O qeyd edirdi ki, 

empatiya başqasının vəziyyətində olub, onun da-

xili aləmini qəbul etməyi bildirir. K. Rodjersin 

fikrincə, empatiya vəziyyət deyil, o, şəxsi inki-

şafın zəruri şərtini ifadə edən qarşılıqlı müna-

sibətlərin xüsusi növüdür. K. Rodjersin təsəvvü-

ründə empatiya başqasının həyatında müvəqqəti 

həyatı ifadə edir. Alimin fikrincə, empatiklik ona 

görə çətindir ki, o, insandan məsuliyyətlilik, ak-

tivlik, güclü və dəqiq olmağı tələb edir [6]. 

Pedaqoji ünsiyyət prosesində hər iki tərə-

fin qarşılıqlı təsiri bir çox hallarda emosional 

xarakter daşıyır. Emosional qarşılıqlı anlama 

identifikasiya və bir-birini qavrama əsasında tə-

zahür edir. Təlim prosesində kommunikativ qar-

şılıqlı təsirin iştirakçıları özlərini bir anlıq baş-

qasının yerinə qoymaqla onları anlamağa, şəxsi 

münasibətlərini və emosiyalarını sınaqdan ke-

çirməyə çalışırlar. 

Emosional vəziyyətin interpretasiyası 

müəllimin rol repertuarının interpretasiyasından 

çox asılıdır. Belə qarşılıqlı əlaqədə empatiyanı 

şəxsiyyətlərarası münasibətlərin xüsusi növü 

kimi də təsəvvür etmək mümkündür. Çünki bura-

da başqasını anlama emosional səciyyə daşıyır. 

Empatiya müəllimlə tələbələrin qarşılıqlı mü-

nasibətlərində təkcə başqalarının emosiyalarının 

identifikasiyası kimi deyil, həm də emosional 

informasiya mübadiləsi kimi də özünü göstərir. 

Təlim prosesində empatiya müəllim-tələ-

bə münasibətlərində daxili emosional dialoq for-

masında təşəkkül tapır. Müəllimlə tələbələr ara-

sındakı empatik ünsiyyətin strukturuna aşağıda-

kı komponentlər daxil edilir: 1) empatik ünsiy-

yətin subyektləri; 2) empatik ünsiyyətin vasitə-

ləri; 3) empatik ünsiyyətin məzmunu; 4) empa-

tik ünsiyyətin texnologiyası; 5) empatik ünsiy-

yətin predmeti. 

Pedaqoji prosesdə empatik ünsiyyətin sub-

yektləri müəllim və tələbələrdir. Onların qarşı-

lıqlı təsiri emosional səviyyədə empatik təəssü-

ratların mahiyyəti ilə müəyyən olunur. Münasi-

bətlərdə empatiyanın uğurlu olması üçün mü-

hüm sosial texnologiyalara yiyələnmək, emosio-

nal səviyyədə subyektlərin bir-birləri ilə qarşı-

lıqlı təsir formasının olması zəruridir. 

Empatiya müəllim-tələbə münasibətlərin-

də birgə fəaliyyətdə yaranan çətinliklərin aradan 

qaldırılması üsulu kimi nəzərdən keçirilir. Em-

patiya tərəfdaşların emosional vəziyyətinin tə-

lim prosesində qiymətləndirilməsinə imkan ve-

rir. Bu mənada empatiya təkcə başqalarının 

təəssüratlarında yaranan maneələri deyil, həm 

də onların aradan qaldırılmasının diaqnostik 

üsulu kimi nəzərdə tutulur. 

Müəllim-tələbə münasibətlərində yaranan 

çətinliklər emosional təəssüratların əhəmiyyətini 

artırır. Qeyd etmək lazımdır ki, yaranan çətin-

liklər müəllim-tələbə münasibətlərində ―empatik 

enerji‖ mənbəyi sayılır. Empatiya birgə fəaliy-

yət kontekstində nəzərdən keçirilir. Onu emo-

sional vasitələrdə yaranan çətinliklərin aradan 

qaldırılmasında xüsusi qabiliyyət kimi də araş-

dırmaq olar. 

Elmi ədəbiyyatda müəllimin empatik qa-

biliyyətinin tipləri fərqləndirilir: affektiv, moti-

vasiyalı, idraki, kinestetik, fəaliyyətli qabiliyyət. 

Affektiv qabiliyyət – pedaqoji prosesdə 

müəllimin emosiyalarını və adekvat davranışla 

uğurlu identifikasiyanı təmin edir. 

Motivasiyalı qabiliyyət – müəllimin tələ-

bələrə psixoloji yardımla bağlı qərarların qəbu-

luna imkan verir və onları tənzimləyir. 

İdraki qabiliyyət – pedaqoji prosesdə 

müəllimin tələbələrin emosional vəziyyətlərini 

fərqləndirməyə, özünü tələbələrinin gözü ilə 

görməyə imkan verir, emosional refleksiyanı 

həyata keçirir. 

Kinestetik qabiliyyət – müəllim tələbələrlə 

ünsiyyətdə emosional ekspressiya üçün mimika-

dan istifadə edir ki, bu da onun kinestetik qabi-

liyyətində ifadə olunur. 

Fəaliyyətli qabiliyyət – müəllimin təkcə 

təəssüratlarını deyil, həm də tələbələrinin vəziy-

yətində iştirak etməni, onlara psixoloji yardımın 

göstərilməsini ifadə edir. 

Əgər bu qabiliyyətlər formalaşıbsa, birgə 

fəaliyyətdə pozitiv yönəlişlik, başqasının ünsiy-

yətinə hörmətli münasibət, arzu olunmayan hə-

rəkətlərə təmkinlilik müşahidə olunar. Empatik 

qabiliyyətlər pedaqoji ünsiyyət iştirakçılarının 

mənəvi inkişaf səviyyəsini və şəxsiyyətin əxlaqi 

yetkinliyini ifadə edir. Onu qeyd etmək lazımdır 

ki, empatik davranışda xüsusi fəaliyyətin mənəvi 

norması da vardır ki, o da müəllimlə tələbələrin 

bir-biri ilə qarşılıqlı təsirində öz təsdiqini tapır. 

Empatik qabiliyyətlərə yiyələnən müəllim 

şəxsiyyətin özünüaktuallaşdırması tipinə aiddir. 

Bu onunla izah edilir ki, qarşılıqlı münasibətlər-

də empatiya bir tərəfdən özünüaktuallaşdırmanı 

şərtləndirir, digər tərəfdən isə pedaqoji fəaliyyə-

tin özünüaktuallığı empatiyasız mümkün deyil-

dir. Empatik qabiliyyətə malik olan müəllim tə-

ləbələrini tamlıqda və harmonik şəkildə qavra-

ması ilə fərqlənir. Bu zaman müəllim şəxsiyyə-

tinin psixoloji xüsusiyyətləri bütünlükdə güclü 

və zəif tərəflərin balansında səbəb-nəticədən 

asılı olaraq izah edilir. 

Tələbə şəxsiyyətinin bütünlükdə qavranıl-

ması müəllimə onlarla empatik ünsiyyət və har-

monik münasibət qurmağa imkan verir. Empatik 

qabiliyyətə malik olan müəllimlər spontanlıqları 

ilə fərqlənir və tələbələrlə qarşılıqlı münasibət-

lərini proqramlaşdırmırlar. Spontanlıq başqaları-

nın emosiyalarına aktiv təsiri nəzərdə tutur, tə-

şəbbüskarlığı təzahür etdirir, o cümlədən qarşı-

lıqlı münasibətlərdə müsbət təcrübənin yaran-

masını təmin edir. Empatik təəssüratlara qabil 

olan müəllim qarşılıqlı anlaşmada motivləşir. 

Belə müəllim təlim prosesində tələbələri ilə 

qarşılıqlı münasibətdə ünsiyyətə və özünəinama 

əsaslanaraq əməkdaşlıq qurur. 

Müəllim-tələbə münasibətlərində işgüzar 

münasibətlər şəxsi səviyyədə qarşılıqlı təsirdə 

olur. Təlim prosesində bu münasibətlər praqma-

tik ola bilməz. Onların səmərəliliyi şəxsi dəyər-

lərlə, maraqlarla, ideyalarla daha da artır. Odur 

ki, şəxsiyyətlərarası münasibətlər peşə etikasın-

da tənzimlənir. 

Müəllim-tələbə münasibətində empatiya o 

zaman səmərəli olur ki, müəllim ünsiyyətdə 

demokratik üslubu seçir. Belə üslub qarşılıqlı 

hörmətlə və qayğıkeşliklə xarakterizə olunur. 

Münasibətlərdə empatiya həmişə qarşılıqlı olur. 

Münasibətdə empatiyanın psixoloji xüsusiyyət-

ləri fəaliyyətin məqsədinə yönəldilir. Kreativlik 

ona görə zəruridir ki, müəllim-tələbə münasibə-

tində emosional gərginliyi azaltmaq üçün qeyri-

standart sözlər, qərar və hərəkətlərin axtarışı 

tələb olunur. 

Münasibətlərdə empatiyanı psixoloji kon-

strukt formasında nəzərdən keçirirlər. Burada üç 

ölçü növbəti şkalalarda fərqləndirilir: 1) çeviklik 

– ciddilik; 2) güzəştə getmə – güzəştə getmə-

mək; 3) əməkdaşlıq – konfrontasiya. 

Müəllim-tələbə münasibətində empatiya 

üç ölçülü sahədə çevikliklə ciddilik, güzəştə get-

mə ilə güzəştə getməmək, əməkdaşlıq ilə kon-

frontasiya seçimləri nəzərdən keçirilir. Müəllim-

tələbə arasında emosional qarşılıqlı təsir peda-

qoji situasiyada uğuru, uğursuzluğu, müqavimə-

ti və inkişafda özünü göstərir. Belə situasiyalar-

da empatiya uğuru möhkəmləndirir, özünəinam 

hissini artırır, pedaqoji təsirlərə tələbələrin mü-

qavimətini aradan qaldırır, şəxsiyyətin inkişafını 

şərtləndirir. 

Deməli, situasiya empatiyanın funksiyala-

rını və xassələrini şərtləndirir. Apardığımız təc-

rübələr zamanı alınan nəticələr əsasında müəlli-

min empatik inkişafının səviyyələri (nominal, 

adaptiv-reproduktiv, transformativ və yaradıcı) 

müəyyən edilmişdir: 

* Nominal empatik səviyyə bütün kompo-

nentlərin aşağı səviyyədə formalaşması ilə 

xarakterizə olunur. 

* Adaptiv-reproduktiv səviyyə koqnitiv-

motivasiya sferasında baş verən dəyişiklikləri 

aşkar edir. 

* Transformariv səviyyə empatiyanın 

keyfiyyətini əhəmiyyətli dərəcədə dəyişdirir. 

* Yaradıcı səviyyədə emosional-qiymət-

ləndirici komponent öyrənilən fenomenin 

idraki-motivativ komponentinə qoşulur. 

Davranış-iradi komponentin daha çox 

təmsil olunduğu yaradıcı empatiya səviyyəsi 

müəllimin empatiyasının bütün komponentləri-

nin birləşməsidir. Bu səviyyəyə qədər onun bü-

tün komponentləri artıq inkişaf etmişdir. Tələ-

bələrdə ünsiyyət zamanı empatiya nəzəriyyəsi 

haqqında kifayət qədər biliyin olmaması, hiss-

etmə qabiliyyətinin inkişaf etməməsi, habelə 

empatik dinləmə üsullarına yiyələnməmək kimi 

hallar özünü aydın şəkildə göstərir. 

Ali məktəbdə keçirilən təlim-tərbiyə pro-

sesində müəllimin empatiyasının formalaşması-

nın sosial-psixoloji şərtlərlərinə: tələbələrin dia-

loq ünsiyyətinə cəlb edilməsi, aktiv sosial-psi-

xoloji təlim, sosial-pedaqoji fəaliyyətdə könüllü 

iştirakı aid edilir. Tələbələrin könüllü fəaliyyəti 

əksər hallarda empatiyanın altruistik empatik 

formasının inkişafını şərtləndirir, tələbələrin ün-

siyyətə tələbatını, o cümlədən kommunikativ və 

təşkilatçılıq bacarıqlarını, empatik dinləməni 

formalaşdırır. 

Müəllim-tələbə əməkdaşlığı tələbələrin 

yaradıcılıq imkanlarını daha da genişləndirir. 

Müasir şəraitdə müəllim-tələbə əməkdaşlığında 

demokratik iş üslubuna üstünlük verilərsə tələ-

bələrin əqli inkişaf səviyyəsini artırmaq və təlim 

prosesində yüksək nəticələr əldə etmək müm-

kündür. Çünki bu zaman müəllimlər tələbələrin 

daxili aləminə xüsusi diqqət yetirir, onların rəyi-

ni öyrənir, habelə onların ideyalarından bəhrələ-

nir, hörmət hissini tələbkarlıqla üzvi surətdə əla-

qələndirirlər. Pedaqoji fəaliyyətin müvəffəqiy-

yəti şəxsiyyətin ona hazırlıq səviyyəsi ilə müəy-

yən olunur. 
Problemin aktuallığı. Empatiyanın inkişafı 

müəllimin tələbələrin emosional vəziyyətini qavra-

ma qabiliyyətinin formalaşmasına təsir edir və in-

sanlar arasında qarşılıqlı anlamaya səbəb olur. 

Problemin elmi yeniliyi. Elmi məqalədə 

müəllimin empatik qabiliyyətin tipləri və inkişafının 

səviyyələri ardıcıllıqla tədqiq edilmişdir. Pedaqoji 

prosesdə müəllimlə tələbələr arasındakı empatik 

ünsiyyətin strukturuna daxil olan komponentlər 

araşdırılır. 

Problemin praktik əhəmiyyəti. Məqalədən ali 

və orta ixtisas məktəblərinin müəllimləri, tələbələr, 

magistrantlar və doktorantlar istifadə edə bilərlər. 

